
Shri Bhagavannama Ratnavali

శ్రీభగవన్నామరత్నావలీ

స్వనామకీర్తనాదేవ సులభం వ్రజవల్లభమ్   ।
శుకశాస్త్రేశ్వరం  కృష్ణమాశ్రయే   జగతాం పతిమ్ ॥ ౧॥
ప్రథమస్కన్ధే
ఆపన్నః సన్తృతి ఘోరాం యన్నామ వివశో గృణన్ ।
తతః సద్యో విముచ్యేత యద్విభేతి స్వయం భయమ్ ॥ ౨॥
కుర్వాణా యత్ర కర్మాణి భగవచ్ఛిక్షయా సకృత్ ।
గృణన్తి గుణనామాని కృష్ణస్యానుస్మరన్తి  చ ॥ ౩॥
స వాగ్విసర్గో జనతాఘవిప్లవో

యస్మిన్ ప్రతిశ్లోకమబద్ధవత్యపి    ।
నామాన్యనన్తస్య యశోఽఙ్కితాని య-

చ్ఛృణ్వన్తి గాయన్తి గృణన్తి సాధవః ॥ ౪॥
నామాన్యనన్తస్య గతత్రపః  పఠన్

గుణ్యాని భద్రాణి  కృతాని చ స్మరన్ ।
గాం పర్యటంస్తుష్టమనా  గతస్పృహో

కాలం ప్రతీక్షన్  విమదో విమత్సరః ॥ ౫॥
భక్త్యావేశ్య మనో యస్మిన్ వాచా యన్నామ కీర్తయన్ ।
త్యజన్ కలేవరం యోగీ ముచ్యతే కామకర్మభిః ॥ ౬॥
కుతః పునర్గణతో  నామ తస్య

మహత్తమైకాన్తపరాయణస్య  ।
యోఽనన్తకీర్తిర్భగవాననన్తో

మహాగుణత్వాద్యమనన్తమాహుః ॥ ౭॥
ద్వితీయస్కన్ధే
ఏతన్నిర్విద్యమానానామిచ్ఛతామకుసోభయమ్ ।
యోగినాం నృప నిర్ణీతం  హరేర్నామానుకీర్తనమ్ ॥ ౮॥

శ్రీభగవన్నామరత్నావలీ

శ్వవిడరాహోష్ట్రఖరైః   సమ్మితః పురుషః పశుః ।
న యత్కర్ణపథోపేతం  జాతు నామ గదాభృతః ॥ ౯॥
తదశ్మసారం హృదయం బతేదం యద్గృహ్యమాణే  హరినామధేయే ।
న విక్రియేతాథ  ముఖే వికాసో నేత్రే జలం గాత్రరుహేషు  హర్షః  ॥ ౧౦॥
యత్కీర్తనం యత్స్మరణం యదీక్షణం యద్వన్దనం  యచ్ఛ్ర్వణం యదహణమ్ ।
లోకస్య సద్యో విధునోతి కిల్బిషం తస్మై  సుభద్రశ్రవసే   నమో నమః ॥ ౧౧॥
అన్తఃపరస్యురుబలేన గృహీతపాదో

గ్రాహేణ యూథపతిరమ్బుజహస్త ఆర్తః ।
ఆహేదమాదిపురుషాఖిలలోకనాథ-
తీర్థశ్రవశ్రవణమఙ్గలనామధేయ     ॥ ౧౨॥

ధన్వన్తరిశ్చ భగవాన్ స్వయమేవ కీర్తి-
ర్నామ్నా నృణాం పురురుజాం రుజ ఆశు హన్తి ।

యజ్ఞే చ భాగమమృతాయురవావరున్ధే
ఆయుశ్చ వేదమనుశాస్త్యవతీర్య లోకే ॥ ౧౩॥

తృతీయస్కన్ధే -

యస్యావతారగుణకర్మవిడమ్బనాని
నామాని యేఽసువిగమే వివశా గృణన్తి ।

తేఽనేకజన్మశమలం సహసైవ  హిత్వా
సంయాన్త్యపావృతమృతం తమజం ప్రపద్యే  ॥ ౧౪॥

భూతేషు మద్భావనయా సత్త్వేనాసఙ్గమేన  చ ।
ఆధ్యాత్మికానుశ్రవణాన్నామసఙ్కీర్తనాఞ్చ  మే ॥ ౧౫॥
యన్నామధేయశ్రవణానుకీర్తనాత్

యత్ప్రహ్వణాద్యత్స్మరణాదపి క్వచిత్ ।
శ్వాదోఽపి సద్యః సవనాయ కల్పతే

కుతః పునస్తే భగవన్ను దర్శనాత్ ॥ ౧౬॥
అహో బత శ్వపచోఽతో గరీయాన్

యజ్జిహ్వాగ్రే  వర్తతే  నామ తుభ్యమ్ ।
తేపుస్తపస్తే  జుహువుః సస్నురార్యా

బ్రహ్మానూ  చుర్నామ గృణన్తి యే తే ॥ ౧౭॥
చతుర్థస్కన్ధే
స ప్రసీద  త్వమస్మాకమాకాఙ్క్షతాం

దర్శనం సమ్పరిభ్రష్టసత్కర్మణామ్   ।
కీర్త్యమానే నృభిర్నామ్ని యజ్ఞేశ  తే

యజ్ఞవిఘ్నాః  క్షయంయాన్తి తస్మై  నమః ॥ ౧౮॥
ఔత్తానపాద భగవాంస్తవ శార్ఙ్గధన్వా

దేవః క్షిణోత్వవనతార్తిహరో విపక్షాన్ ।
యన్నామధేయమభిధాయ నిశమ్య వాద్ధా

లోకోఽఞ్జసా  తరతి దుస్తరమఙ్గ మృత్యుమ్ ॥ ౨౯॥
పఞ్చమస్కన్ధే -

నైవంవిధః  పురుషకార ఉరుక్రమస్య
పుంసాం తదఙ్ఘ్రిరజసా  జితషడ్గుణానామ్  ।

చిత్రం  విదూరవిగతః సకృదాదదీత
యన్నామధేయమధునా స జహాతి బన్ధమ్  ॥ ౨౦॥

అథ కథఞ్చిత్ స్ఖలనచలనక్షుధాపతనజృమ్భణదురవస్థానాదిషు 
వివశానాం నః శ్రీమచ్చరణారవిన్దస్మరణాయ   జ్వరమరణదశాయామపి
సకలకశ్మలనిరసనాని తవ గుణకృతనామధేయాని వచనగోచరాణి
భవన్తు ।
యస్య హ వాహ క్షుతపతనప్రస్ఖలనాదిషు   సకృన్నామాభిగృణన్ పురుషః
కర్మబన్ధనమఞ్జసా   విధునోతి ।
యస్య హ వై ప్రతిబాధనం  త్విహ ముముక్షవోఽన్యథైవోపలభన్తే  ।
యన్నామ శ్రుతమనుకీర్తయేదకస్మా -
దార్తో యది పతితః ప్రలమ్భనాద్వా  ।

హన్త్యంహః సపది నృణామశేషమన్యం
కం శేషాద్భగవత ఆశ్రయేన్ముముక్షుః  ॥ ౨౧॥

షష్ఠస్కన్ధే
దూరే క్రీడనకాసక్తం  పుత్రం  నారాయణాహ్వయమ్ ।
ప్లావితేన  స్వరేణోచ్చైరాజుహావాకులేన్ద్రియః   ॥ ౨౨॥
నిశమ్య మ్రియమాణస్య  ముఖతో హరికీర్తనమ్ ।

భర్తుర్నామ మహారాజ పార్షదాః  సహసాపతన్ ॥ ౨౩॥
అయం హి కృతనిర్వేశో జన్మకోట్యంహసామపి ।
యద్వయాజహార వివశో నామ స్వస్త్యయనం హరేః ॥ ౨౪॥
ఏతేనైవ  హ్యఘోనస్య కృతం స్యాదఘనిష్కృతమ్ ।
యదా నారాయణాయేతి జగాద చతురక్షరమ్ ॥ ౨౫॥
స్తేనః సురాపో మిత్రధ్రుక్   బ్రహ్మహా  గురుతల్పగః ।
స్త్రీరాజపితృగోహన్తా  యే చ పాతకినోఽపరే ॥ ౨౬॥
సర్వేషామప్యఘవతామిదమేవ సునిష్కృతమ్ ।
నామవ్యాహరణం విష్ణోర్యతస్తద్విషయా  మతిః ॥ ౨౭॥
న నిష్కృతైరుదితైర్బహ్మవాదిభి  -
స్తథా హి శుధ్యత్యఘవాన్ వ్రతాదిభిః  ।

యథా హరేర్నామపదైరుదాహృతై  -

స్తదుత్తమశ్లోకగుణోపలమ్భకమ్  ॥ ౨౮॥
నైకాన్తికం  తద్ధి కృతేఽఘనిష్కృతే

మనః పునర్వావతి చేదసత్పథే ।
తత్కర్మనిర్హారమభీప్సతాం  హరే-
ర్గుణానువాదః  ఖలు సత్త్వభావనః ॥ ౨౯॥
అథైనం  మాపనయత కృతాశేషాఘనిష్కృతిమ్ ।
యదసౌ భగవన్నామ మ్రియమాణః  సమగ్రహీత  ॥ ౩౦॥
సాఙ్కేత్యం పారిహాస్యం వా స్తోభం హేలనమేవ దా ।
వైకుణ్ఠనామగ్రహణమశేషాఘహరం    విదుః ॥ ౩౧॥
పతితః స్ఖలితో  భగ్నః సన్దష్టస్తప్త     ఆహతః ।
హరిరిత్యవశేనాహ పుమాన్నార్హతి  యాతనాః ॥ ౩౨॥
అజ్ఞానాదథ  వా జ్ఞానాదుత్తమశ్లోకనామ   యత్ ।
సఙ్కీర్తితమఘం పుంసో దహత్యేధో యథానలః ॥ ౩౩॥
యథాగదం వీర్యతమముపయుక్తం యదృచ్ఛయా ।
అజానతోఽప్యాత్మగుణం కుర్యాన్మన్త్రోఽప్యుదాహృతః  ॥ ౩౪॥
అన్యథా మ్రియమాణస్య  నాశుచేర్వృషలీపతేః ।

వైకుణ్ఠనామగ్రహణం    జిహ్వా వక్తుమిహార్హతి  ॥ ౩౫॥
క్వ చాహం కితవః పాపః బ్రహ్మఘ్నో  నిరపత్రపః  ।
క్వచ నారాయణేత్యేతద్భగవన్నామ మఙ్గలమ్  ॥ ౩౬॥
ఏవం స విష్ఠావితసర్వధర్మోం

దాస్యాః పతిః పతితో గర్హ్యకర్మా  ।
నిపాత్యమానో నిరయే హతవ్రతః

సద్యో విముక్తో భగవన్నామ గృహ్ణన్  ॥ ౩౭॥
నాతః పరం కర్మనిబన్ధకృన్తనం 

ముముక్షతాం తీర్థపదానుకీర్తనాత్  ।
న యత్పునః కర్మసు సజ్జతే  మనో

రజస్తమోభ్యాం కలిలం తదన్యథా ॥ ౩౮॥
నామోచ్చారణమాహాత్మ్యం హరేః పశ్యత పుత్రకాః  ।
అజామిలోఽపి యేనైవ  మృత్యుపాశాదముచ్యత ॥ ౩౯॥
ఏతావతాలమఘనిర్హరణాయ  పుంసాం

సఙ్కీర్తనం భగవతో గుణకర్మనామ్నామ్ ।
ఆకృశ్య పుత్రమఘవాన్  సదజామిలోఽపి

నారాయణేతి మ్రియమాణ  ఉపైతి  ముక్తిమ్ ॥ ౪౦॥
జిహ్వా న వక్తి భగవన్ గుణనామధేయం

చేతశ్చ న స్మరతి తచ్చరణారవిన్దమ్  ।
కృష్ణాయ  నో నమతి యచ్ఛిర ఏకదాపి

తానానయధ్వమసతోఽకృతవిష్ణుకృత్యాన్  ॥ ౪౧॥
సర్వాపద్భ్యో హరేర్నామరూపయానాయుధాని నః ।
బుద్ధీన్ద్రియమనఃప్రాణాన్    పాన్తు పార్షదభూషణాః  ॥ ౪౨॥
బ్రహ్మహా  పితృహా గోఘ్నో మాతృహాచార్యహాఘవాన్ ।
శ్వాదః పుల్కసకో వాపి ముచ్యేరన్ యస్య కీర్తనాత్ ॥ ౪౩॥
న హి భగవన్నఘటితం త్వదర్శనాన్నృర్ణామఖిలపాపక్షయః  ।
యన్నామ్నః సకుచ్ఛ్రవణాత్ పుల్కసోఽపి ముచ్యేత సంసారాత్ ॥ ౪౪॥
సప్తమస్కన్ధే

యదా గ్రహగ్రస్త    ఇవ క్వచిద్ధస -
త్యాక్రన్దతే   ధ్యాయతి వన్దతే  జనమ్ ।

ముహుశ్చ సంవక్తి  హరే జగత్పతే
నారాయణేత్యాత్మరతిర్గతత్రపః   ॥ ౪౫॥

తదా పుమాన్ ముక్తసమస్తబన్ధన -
స్తద్భావభావానుకృతాశయాకృతిః ।

నిర్దగ్ధబీజానుశయో   మహీయసా
భక్తిప్రవాహేణ  సమేత్యధోక్షజమ్ ॥ ౪౬॥

అష్టమస్కన్ధే
యజ్ఞేశ  యజ్ఞపురుషాచ్యుత  తీర్థపాద -
తీర్థశ్రవశ్రవణమఙ్గలనామధేయ     ।

ఆపన్నలోకవృజినోపశమోదయాద్య
శం నః కృధీశ భగవన్నసి దీననాథః ॥ ౪౭॥

మన్త్రతస్తన్త్రతశ్ఛిద్రం     దేశకాలార్హవస్తుతః  ।
సర్వం కరోతి నిశ్ఛిద్రం  నామసఙ్గీర్తనం   తద ॥ ౪౮॥
నవమస్కన్ధే
అజానతా తే మహిమానుభావం

కృతం మయాఘం భవతః ప్రియాణామ్  ।
విధేహి తస్యాపచితిం విధాత-
ర్ముచ్యేత యన్నామ్న్యుదితే నారకోఽపి ॥ ౪౨॥

యన్నామశ్రుతిమాత్రేణ   పుమాన్ భవతి నిర్మలః ।
తస్య తీర్థపదః  కిం వా దాసానామవశిష్యతే ॥ ౫౦॥
దశమస్కన్ధే
శ‍ృణ్వన్ గృణన్ సంస్మరయంశ్చ చిన్తయ-

న్నామాని రూపాణి చ మఙ్గలాని  తే ।
క్రియాసు  యస్త్వచ్చరణారవిన్దయో -

రావిష్టచిత్తో  న భవాయ కల్పతే ॥ ౫౧॥
ఉన్మాదా యే హ్యపస్మారా దేహప్రాణేన్ద్రియద్రుహః    ।
సర్వే నశ్యన్తు తే విష్ణోర్నామగ్రహణభీరవః   ॥ ౫౨॥

యన్నామ గృహ్ణన్నఖిలాన్  శ్రోతౄనాత్మానమేవ  చ ।
సద్యః పునాతి కిం భూయస్తస్య స్పృష్టః  పదా హి తే ॥ ౫౩॥
ఇతి బ్రువాణా  విరహాతురా భృశం
వ్రజస్త్రియః   కృష్ణవిషక్తమానసాః   ।

విసృజ్య లజ్జాం  రురుదుః స్మ సుస్వరం
గోవిన్ద దామోదర మాధవేతి ॥ ౫౪॥

దేవదేవ జగన్నాథ పుణ్యశ్రవణకీర్తన  ।
యదూత్తమోత్తమశ్లోక  నారాయణ నమోఽస్తు తే ॥ ౫౫॥
హే నాథ హే రమానాథ వ్రజనాథార్తినాశన  ।
మగ్నముద్ధర  గోవిన్ద గోకులం వృజినార్ణవే  ॥ ౫౬॥
మనసో వృత్తయో నః స్యుః కృష్ణపాదామ్బుజాశ్రయాః   ।
వాచాభిధానీ నామ్నాం కాయస్తత్ప్రహ్వణాదిషు ॥ ౫౭॥
నారాయణ నమస్తేఽస్తు శఙ్ఖచక్రగదాధర   ।
దామోదరారవిన్దాక్ష  గోవిన్ద గరుడధ్వజ ॥ ౫౮॥
దేవదేవ జగన్నాథ గోవిన్ద పురుషోత్తమ ।
నారాయణ హృషీకేశ పుణ్యశ్లోకాచ్యుతావ్యయ  ॥ ౫౯॥
తీర్థం  చక్రే నృపోనం యదజని యదుషు స్వఃసరిత్పాదశౌచం

విద్వద్స్నిగ్ధాః  స్వరూపం యయురజితపరా శ్రీర్యదర్థేఽన్యయత్నః   ।
యన్నామామఙ్గలఘ్నం  శ్రుతమథ  గదితం యత్కృతో గోత్రధర్మః

కృష్ణస్యైతన్న   చిత్రం  క్షితిభరహరణం కాలచక్రాయుధస్య  ॥ ౬౦॥
ఏకాదశస్కన్ధే
శ‍ృణ్వన్ సుభద్రాణి  రథాఙ్గపాణే -

ర్జన్మాని  కర్మాణి చయాని లోకే ।
గీతాని నామాని తదర్థకాని

గాయన్ విలజ్జో విచరేదసఙ్గః  ॥ ౬౧॥
ఏవం వ్రతః  స్వప్రియనామకీర్త్యా

జాతానురాగో దుతచిత్త ఉచ్చైః  ।
హసత్యసౌ రోదితి రౌతి గాయ-

త్యున్మాదవన్నృత్యతి లోకబాహ్యః ॥ ౬౨॥

కలిం సభాజయన్త్యార్యా గుణజ్ఞాః  సారభాగినః ।
యత్ర సఙ్కీర్తనేనైవ  సర్వస్వార్థో హి లభ్యతే ॥ ౬౩॥
కాంశ్చిన్మమానుధ్యానేన నామసఙ్కీర్తనాదిభిః ।
యోగేశ్వరానువృత్త్యా వా హన్యాదశుభదాన్ శుభైః  ॥ ౬౪॥
ద్వాదశస్కన్ధే -

యన్నామధేయం మ్రియమాణ  ఆతురః
పతన్ స్ఖలన్  వా వివశో గృణన్ పుమాన్ ।

విముక్తకర్మార్గల  ఉత్తమాం గతిం
ప్రాప్నోతి  యక్ష్యన్తి న తం కలౌ జనాః ॥ ౬౫॥

కలేర్దోషనిధే  రాజన్నస్తి హ్యేకో మహాన్ గుణః ।
కీర్తనాదేవ కృష్ణస్య  ముక్తబన్ధః  పరం బ్రజేత్  ॥ ౬౬॥
కృతే యద్ధయాయతో  విష్ణుం  త్రేతాయాం  యజతో మఖైః  ।
ద్వాపరే పరిచర్యాయాం కలౌ తద్ధరికీర్తనాత్   ॥ ౬౭॥
శ్రీకృష్ణ  కృష్ణసఖ  వృష్ణివృషావనిధు -

గ్రాజన్యవంశదహనానపవర్గవీర్య   ।
గోవిన్ద గోపవనితావ్రజభృత్యగీత -
తీర్థశ్రవ   శ్రవణమఙ్గల   పాహి భృత్యాన్ ॥ ౬౮॥

నామరత్నావలీమేతాం కణ్ఠే ధృత్వా రమాపతేః ।
తద్దర్శనార్హో  భవతి భక్తిపూతః పుమానిహ ॥ ౬౯॥
ఇతి శ్రీభగవనామావలీ  సమ్పూర్ణా ।

